ΔΕΥΤΕΡΑ ΤΟΥ ΘΩΜΑ!!

ΣΥΝΑΞΙΣ ΤΗΣ ΥΠΕΡΑΓΙΑΣ ΘΕΟΤΟΚΟΥ ΤΗΣ ΟΝΟΜΑΖΟΜΕΝΗΣ ΧΡΥΣΑΦΙΤΙΣΣΗΣ, ΤΗΣ ΜΟΝΕΜΒΑΣΙΑΣ

ΑΚΟΛΟΥΘΙΑ

(Ρήγα)

ΕΣΠΕΡΙΝΟΣ

Ο Προοιμιακός, η α’ στάσις του Μακάριος ανήρ· το Κύριε εκέκραξα και ιστώμεν στίχους η’ και ψάλλομεν τα εν τω Πεντηκοσταρίω γ’ στιχηρά προσόμοια της εορτής, δευτερούντες το α’. Και της Θεοτόκου τα παρόντα δ’. Ήχος δ’. Πανεύφημοι Μάρτυρες.

Υμνήσωμεν σήμερον πιστοί, και πανηγυρίσωμεν, την τον Θεόν τον αχώρητον, γαστρί χωρήσασαν, αστενοχωρήτως· χαίρε το κραταίωμα, λιμήν των ορθοδόξων και στήριγμα, και μέγα καύχημα, ιαμάτων η προχέουσα, θεία ρείθρα· χαίρε πάντων Δέσποινα.

Τις δύναται Άχραντε Αγνή, Σου εξαριθμήσασθαι, τα υπέρ φύσιν και έννοιαν, θεία χαρίσματα, α εκ της αγίας, και σεπτής Εικόνος Σου, αεί Παρθενομήτορ λαμβάνομεν· και γαρ νοσήματα, ιατρεύεις τοις προστρέχουσι, τω Ναώ Σου, τούτω Παντευλόγητε.

Πίστει κατά χρέος Σε τιμώ, Παναγία Δέσποινα, και μεγαλύνω την δόξα Σου· και γαρ απήλασα, των Σων χαρισμάτων, πλουσίως Πανάχραντε, ελθών και προπεσών τη Εικόνι Σου· διο και κράζω Σοι· Μη ελλίπης παναμώμητε, βοηθείν μοι, τω αχρείω δούλω Σου.

Ο βίος μου Πάναγνε πολλών, πειρασμών τε εμπλέως, εκ των πολλών κακών γέγονεν, ων επλημμέλησα· αλλά συν εκείνοις, και τούτων με λύτρωσαι, και δος μοι νουν και βίον απρόσκοπτον, και λόγον σώφρονα, ίνα πίστει μακαρίζω Σε, και δοξάζω το θείον Σου όνομα.

Δόξα. Ήχος πλ. δ’.

Τις λαλήσει τας δυναστείας Σου Άχραντε Αγνή; ή τις εξαριθμήσει των θαυμάτων Σου τα πλήθη; Και γαρ εν τω Ναώ Σου, οι εν πίστει προστρέχοντες, λαμβάνουσιν ιάσεις της ψυχής και του σώματος, και πάντες Παναμώμητε, υμνούσι τον οίκον Σου, και μεγαλύνουσι Κόρη, και βοώσι Σοι σεμνή· Σκέπε την πόλιν Σου, εκ πάσης βλάβης, κινδύνων και περιστάσεων.

Και νυν. Της εορτής. Ήχος α’.

Των θυρών κεκλεισμένων...

Είσοδος. Φως ιλαρόν.

Προκείμενον: Τις Θεός μέγας... μετά των στίχων αυτού.

Αναγνώσματα.

Γενέσεως το Ανάγνωσμα. (Κεφ. 28, 10-17)

Εξήλθεν Ιακώβ από του φρέατος του όρκου και επορεύθη εις Χαρράν, και απήντησε τόπω, και εκοιμήθη εκεί· έδυ γαρ ο ήλιος, και έλαβεν από των λίθων του τόπου, και έθηκε προς κεφαλής αυτού, και εκοιμήθη εν τω τόπω εκείνω, και ενυπνιάσθη. Και ιδού κλίμαξ εστηριγμένη εν τη γη, ης η κεφαλή αφικνείτο εις τον ουρανόν, και οι Άγγελοι του Θεού ανέβαινον και κατέβαινον επ’ αυτής. Ο δε Κύριος επεστήρικτο επ’ αυτής, και είπεν· Εγώ ειμί ο Θεός Αβραάμ του πατρός σου, και ο Θεός Ισαάκ, μη φοβού. Η γη, εφ’ ης συ καθεύδεις επ’ αυτής, σοι δώσω αυτήν, και τω σπέρματί σου. Και έσται το σπέρμα σου ωσεί άμμος της γης και πλατυνθήσεται επί Θάλασσαν, και Λίβα, και Βορράν, και επί ανατολάς, και ενευλογηθήσονται εν σοι πάσαι αι φυλαί της γης, και εν τω σπέρματί σου. Και ιδού εγώ ειμί μετά σου, διαφυλάσσων σε εν τη οδώ πάση, ου εάν πορευθής, και επιστρέψω σε εις την γην ταύτην, ότι ου μη σε εγκαταλίπω, έως του ποιήσαι με πάντα όσα ελάλησά σοι. Και εξηγέρθη Ιακώβ εκ του ύπνου αυτού και είπεν· Ότι εστί Κύριος εν τω τόπω τούτω, εγώ δε ουκ ήδειν. Και εφοβήθη, και είπεν· Ως φοβερός ο τόπος ούτος! Ουκ έστι τούτο, αλλ’ η οίκος Θεού, και αύτη η πύλη του ουρανού. 

Προφητείας, Ιεζεκιήλ το Ανάγνωσμα. (Κεφ. 43, 27 & 44, 1-4)

Έσται από της ημέρας της ογδόης και επέκεινα, ποιήσουσιν οι ιερείς επί το θυσιαστήριον τα ολοκαυτώματα υμών, και τα του σωτηρίου υμών, και προσδέξομαι υμάς, λέγει Κύριος (μδ’ 1). Και επέστρεψέ με κατά την οδόν της πύλης των Αγίων της εξωτέρας της βλεπούσης κατά ανατολάς, και αύτη ην κεκλεισμένη. Και είπε Κύριος προς με· Η πύλη αύτη κεκλεισμένη έσται, ουκ ανοιχθήσεται, και ουδείς ου μη διέλθη δι’ αυτής, ότι Κύριος ο Θεός, Ισραήλ εισελεύσεται δι’ αυτής, και έσται κεκλεισμένη. Διότι ο Ηγούμενος ούτος κάθηται επ' αυτήν του φαγείν άρτον ενώπιον Κυρίου, κατά την οδόν του Αιλάμ της πύλης εισελεύσεται, και κατά την οδόν αυτού εξελεύσεται. Και εισήγαγέ με κατά την οδόν της πύλης των Αγίων της προς Βορράν, κατέναντι του οίκου, και είδον και ιδού πλήρης δόξης ο οίκος Κυρίου. 

Παροιμιών το Ανάγνωσμα. (Κεφ. 9, 1-11)

Η Σοφία ωκοδόμησεν εαυτή οίκον και υπήρεισε στύλους επτά. Έσφαξε τα εαυτής θύματα, και εκέρασεν εις κρατήρα τον εαυτής οίνον, και ητοιμάσατο την εαυτής τράπεζαν. Απέστειλε τους εαυτής δούλους, συγκαλούσα μετά υψηλού κηρύγματος, ως επί κρατήρα, λέγουσα· Ος εστιν άφρων, εκκλινάτω προς με, και τοις ενδεέσι φρενών είπεν· Έλθετε φάγετε τον εμόν άρτον, και πίετε οίνον, ον κεκέρακα υμίν, απολίπετε αφροσύνην, και ζήσεσθε, και ζητήσατε φρόνησιν, ίνα βιώσητε, και κατορθώσητε σύνεσιν εν γνώσει, ο παιδεύων κακούς, λήψεται εαυτώ ατιμίαν, ελέγχων δε τον ασεβή, μωμήσεται εαυτόν, (οι γαρ έλεγχοι τω ασεβεί, μώλωπες αυτώ).

Μη έλεγχε κακούς, ίνα μη μισήσωσί σε, έλεγχε σοφόν και αγαπήσει σε. Δίδου σοφώ αφορμήν, και σοφώτερος έσται, γνώριζε δικαίω, και προσθήσει του δέχεσθαι.

Αρχή σοφίας, φόβος Κυρίου, και βουλή Αγίων, σύνεσις· (το γαρ γνώναι Νόμον, διανοίας εστίν αγαθής) · τούτω γαρ τω τρόπω πολύν ζήσεις χρόνον, και προστεθήσεταί σοι έτη ζωής. 

Εις την Λιτήν. Στιχηρά Ιδιόμελα. Ήχος α’.
Την χάριν των ιαμάτων, παρά Σου Θεοτόκε λαμβάνοντες αφθόνως, οι πιστοί προσιόντες εν τω θείω τεμένει Σου, Παντάνασσα πανύμνητε, βοώμεν Σοι ευλαβώς· φύλαττε ταύτην την πόλιν, την τιμώσαν την Εικόνα Σου εν φόβω και χαρά, από εχθρών πολεμίων, ίνα απαύστως μεγαλύνωμεν, το κράτος της εξουσίας Σου Παντευλόγητε.

Ήχος β’.

Η των Ουρανών υψηλοτέρα υπάρχουσα, και των Χερουβίμ ενδοξοτέρα, και πάσης κτίσεως τιμιωτέρα· η δι’ υπερβάλλουσαν καθαρότητα, της αϊδίου ουσίας δοχείον γεγενημένη· εν τω πανσέπτω αυτής σήμερον, και παναγίω προσερχόμενοι ναώ, πάσιν ημίν δωρείται ιάματα πιστοίς, ιλασμόν πταισμάτων και μέγα έλεος.

Ήχος γ’.

Δεύτε άπαντα τα πέρατα της γης, την πάνσεπτον πανήγυριν, της Θεομήτορος ανυμνήσωμεν· εν αυτή γαρ παρέχει, τοις πιστοίς ιάματα ανεξάντλητα· όθεν τη αγία πρεσβεία Αυτής, ο κόσμος ανεζωοποιήθη, εν ψαλμοίς και ύμνοις και ωδαίς πνευματικαίς, μετά των Ασωμάτων και πάντων των Αγίων, εορτάζων φαιδρώς.

Ήχος δ’.

Δεύτε πάντες οι λαοί, την μόνην αμώμητον εγκωμιάσωμεν, την εκ των Προφητών προκηρυχθείσαν, και τον Ναόν αυτής πληρούσαν, των ιαμάτων χαρίσματα, τοις προσιούσιν εν πίστει και αιτουμένοις· Κύριε πρεσβείαις Αυτής, την ειρήνην παράσχου ημίν και το μέγα έλεος.

Δόξα. Ήχος πλ. α’.

Άσατε λαοί, τη Μητρί του Θεού ημών άσατε. Σήμερον γαρ τον ολόφωτον Ναόν Αυτής, παραδόξων θαυμάτων αποπληροί και ιάσεων· και πρεσβεύει αδιαλείπτως, δωρηθήναι τη οικουμένη, ομόνοιαν, είρήνην και μέγα έλεος.

Και νυν. Ήχος α’. Της Εορτής.

Μεθ’ ημέρας οκτώ, της εγέρσεώς Σου...

Εις τον Στίχον· το Αναστάσιμον Στιχηρόν. Ήχος α’.

Τας εσπερινάς ημών ευχάς...

Και της Θεοτόκου. Ήχος πλ. α’. Χαίροις ασκητικών αληθώς.

Στ.: Μνησθήσομαι του Ονόματός Σου εν πάση γενεά και γενεά.

Χαίρε, Παρθενομήτορ σεμνή· χαίρε του κόσμου το θερμόν ιλαστήριον, και πάντων των προστρεχόντων, εν τω σεπτώ Σου Ναώ, και σεπτώς τιμώμεν την Εικόνα Σου, εξ ης και λαμβάνουσιν, ιαμάτων χαρίσματα· χαίρε θαυμάτων, ανεξάντλητον πέλαγος, Μονεμβασίας, φύλαξ σκέπη και καύχημα, θείος όρμος τε, γαληνός και ησύχιος· χαίρε δι’ ης σωζόμεθα, οι πόθω τιμώντες Σε, εκ νοσημάτων παντοίων και πειρασμών τε και θλίψεων, Αγνή Παναγία· διο πρέσβευε σωθήναι, τους ανυμνούντας Σε.

Στ.: Άκουσον Θύγατερ και ίδε, και κλίνον το ους Σου, και επιλάθου του λαού Σου, και του οίκου του Πατρός Σου.

Δεύτε, χρεωστικώς οι πιστοί, πανηγυρίσωμεν φαιδρώς εορτάζοντες, την μόνην εκλελεγμένην, από πασών γενεών, Θεοτόκον Κόρην την Πανάμωμον, εξ ης και λαμβάνομεν, ιαμάτων χαρίσματα, οι προστρέχοντες, εν ναώ Αυτής πάντοτε, μετά πίστεως, ευλαβείας και πόθου τε· χαίρε Αυτή κραυγάζοντες, Παρθένε Θεόνυμφε, Μονεμβασίας η δόξα· φύλαττε ταύτην και δώρησαι, τυχείν βοηθείας, της εκ Σου Θεοκυήτορ, και μέγα έλεος.

Στ.: Το πρόσωπόν Σου λιτανεύουσιν οι πλούσιοι του λαού.

Πλήθος, των χαρισμάτων Αγνή, τις εξισχύσει διηγήσασθαι Άχραντε, αφθόνως τοις Σε τιμώσι, ων χορηγείς αγαθή, και τω θείω τούτω Σοι προστρέχουσι, ναώ υπερθαύμαστε, Θεοτόκε πανύμνητε, και τη Εικόνι, προσπεσούνται αιτούμενοι, την υγείαν τε, της ψυχής και του σώματος, άμα απολαμβάνουσι, φαιδρώς αγαλλόμενοι· ήνπερ ενέργειαν Κόρη, καγώ αιτήσας πεπείραμαι· διο Σου δοξάζω, μεγαλύνω και γεραίρω, την δυναστείαν Σου.

Δόξα. Ήχος πλ. α’.

Δεύτε φιλεόρτων το σύστημα, δεύτε και χορείαν στησώμεθα· δεύτε καταστέψωμεν άσμασι την Εκκλησίαν, εν τη ενδόξω εορτή της Μητρός του Θεού. Σήμερον γαρ εφαπλοί τοις πάσιν ιάματα, τοις προσιούσι μετά πίστεως· και ημείς πανευλαβώς αυτά αρυόμενοι, της ευλογίας κομιζόμεθα τα χαρίσματα. Άγγελοι Αυτήν υμνούσι συν Αποστόλοις, υπέρ ημών Αυτής δεόμενοι, της σωτηρίας τυχείν της ψυχής. Πάντες προσκυνήσωμεν Αυτήν δεόμενοι· συγγενούς οικειότητος, μη επιλάθη Δέσποινα, των πιστώς εορταζόντων την παναγίαν μνήμην Σου.

Και νυν. Ήχος α’. Της εορτής.

Των Μαθητών δισταζόντων...

Νυν απολύεις. Τρισάγιον.

Απολυτίκιον της Θεοτόκου. Ήχος βαρύς.

Επί τω θείω προστρέχοντες ιερώ Ναώ Σου Παντάνασσα, Μήτερ του Θεού, και των εκ Σου θαυμασίων αντλούντες, εν πίστει βοώμέν Σοι· Χαίρε Ναέ θαυμαστέ του Υψίστου Αγνή· δια Σου γαρ πάντες σώζονται.

Δόξα. Και νυν. Της εορτής.

Εσφραγισμένου του μνήματος...

Απόλυσις.

ΟΡΘΡΟΣ

Μετά την α’ στιχολογίαν, κάθισμα. Ήχος α’. Τον τάφον Σου Σωτήρ.

Επέστη η λαμπρά, και φωσφόρος ημέρα, η μνήμη Σου σεμνή, Παναγία Παρθένε, εν η Σε γεραίρομεν, και πιστώς εκβοώμέν Σοι· ρύσαι άπαντας, τους επί Σοι πεποιθότας, από νόσου τε, και εκ λοιμού βαρυτάτου, και πάσης κακώσεως.

Δόξα. Και νυν. Της εορτής.

Επέστη η ζωή, των θυρών...

Μετά την β’ στιχολογίαν, κάθισμα, όμοιον.

Ανέτειλεν ιδού, το της χάριτος έαρ, φωτίζον τηλαυγώς, των πιστών τας καρδίας, Αγνή Παναμώμητε, τω Ναώ Σου προστρέχοντες, και λαμβάνοντες, των ιαμάτων την χάριν, όθεν πίστει Σε, ανευφημούμεν εκ πόθου, φαιδρόν καταφύγιον.

Δόξα. Και νυν. Της εορτής.

Ιδών μου την πλευράν...

Μετά τον Πολυέλεον, κάθισμα. Ήχος ο αυτός. Του λίθου σφραγισθέντος.

Αινέσατε παρθένοι και λαοί ευφημείτε, προσδράμετε προθύμως εν χαρά τω Ναώ της Πανάγνου· αντλείτε ιάματα πιστώς, παρέχει γαρ ημίν ως αγαθή. Δια τούτο κατά χρέος, εν χαρά και φόβω Αυτή βοήσωμεν· χαίρε ακήρατος ζωή· χαίρε λυπουμένων η χαρά· χαίρε η ελευθερώσασα ημάς δια του Τόκου Σου.

Δόξα. Και νυν. Της εορτής.

Τω φόβω των Εβραίων...

Οι Αναβαθμοί· το α’ Αντίφωνον του δ’ ήχου.

Προκείμενον: Μνησθήσομαι του Ονόματός Σου εν πάση γενεά και γενεά.

Στ.: Άκουσον Θύγατερ και ίδε, και κλίνον το ους Σου, και επιλάθου του λαού Σου, και του οίκου του Πατρός Σου.

Ευαγγέλιον, εκ του κατά Λουκάν: Εν ταις ημέραις εκείναις, αναστάσα Μαριάμ...

Ανάστασιν Χριστού θεασάμενοι... και ο Ν’ ψαλμός.

Δόξα: Ταις της Θεοτόκου...

Και νυν: Ταις της Θεοτόκου...

Τροπάριον· προς το Αναστάς ο Ιησούς.

Ο προστρέχων επί Σοι, αεί λαμβάνει ευεργεσίαν, χάριν εξαντλεί, Θεοτόκε αγαθή, και μέγα έλεος.

Οι Κανόνες· της Εορτής μετά των ειρμών εις στ’· και της Θεοτόκου εις η’, ου η Ακροστιχίς: Δημήτριος Βιτζέντζος υιός Ανδρέου.

Ωδή α’. Ήχος α’. Αναστάσεως ημέρα.

Δεύτε άπαντες προθύμως τη εγέρσει Χριστού, άσωμεν θείον ύμνον, ότι επέλαμψεν ημίν εν αυτή η Εορτή, της μόνης Αγνής, θαυμάτων παράδοξα τοις πιστοίς διανέμουσα.

Η Παντάνασσα Παρθένος, η χρυσή κιβωτός, πάσιν ημίν δωρείται, των ιαμάτων τους κρουνούς, τοις πιστώς εν τω Ναώ τω θείω αυτής, προστρέχουσι πάντοτε, και ζωήν την αιώνιον.

Μετά πόθου και φόβου και ημείς εν τω Σω, θείω Ναώ ελθόντες, χάριν αντλούμεν δαψιλή, την εν Σοι μετά φωνών και αομάτων τερπνών, Χριστόν μεγαλύνομεν, τον εκ Σου ανατείλαντα.

Η πάνσεπτος επέστη και καλή εορτή, της Μητρός του Κυρίου, και γαρ παρέχει φωτισμόν, και χαράν και ιλασμόν, τοις πίστει θερμή Αυτήν μεγαλύνουσι.

Ωδή γ’. Δεύτε πόμα πίωμεν καινόν.

Τις δύναται Δέσποινα βροτών, ανυμνήσαι αξίως τα Σα θαυμάσια, τα εις τον θείον Ναόν, τούτόν Σου τελούμενα αεί, δι’ ων και σωζόμεθα.

Ρύσαι πόλιν ταύτην Αγαθή, εξ εφόδων βαρβάρων τε και αλώσεων, και εξ εχθρών δυσμενών, την υπό την σκέπην Σου πιστώς, Παρθένε ελπίζουσα.

Ιαμάτων κρήνη δαψιλής, Συ υπάρχεις Μαρία Θεογεννήτρια, διο καγώ επί Σοι, προσέδραμον πίστει παρά Σου, λαβών τα αιτήματα.

Το κοντάκιον της εορτής.

Τη φιλοπράγμονι δεξιά...

Είτα· κάθισμα της Θεοτόκου. Ήχος γ’. Την ωραιότητα.

Δεύτε φιλέορτοι, πανηγυρίσωμεν, λαμπρώς εξαρχούσης της Θεομήτορος, την παναγίαν εορτήν, αντλήσωμεν ιαμάτων, χάριν την αένναον, ην παρέχει η Πάναγνος, πάσι τοις προστρέχουσι, τη Αγία Εικόνι Αυτής· διο και ευχαρίστως βοήσωμεν· Χαίρε η Κεχαριτωμένη.

Δόξα. Και νυν. Της εορτής.

Αψάμενος χειρί...

Ωδή δ’. Επί της θείας φυλακής.

Σήμερον έλαμψεν ημίν η λαμπροφόρος Εορτή, Άχραντε Παρθένε Μαρία, της σεπτής εικόνος Σου, ην τη Ση πόλει δέδωκας, φυλακήν σεμνή, και προστασίαν κατά νοσημάτων.

Βάσις υπάρχεις ασφαλής, και κραταιά περιοχή, πόλεως πτωχής Μονεμβασίας, τρισευδαίμονος δ’ εν Σοι Μαρία Θεονύμφευτε, καθ’ ο εις Σε ελπίζουσα, και τω Ναώ Σου πάντες, οι ευσεβείς Σοι προστρέχουσι.

Ίασαι Δέσποινα Αγνή, την παναθλίαν μου ψυχήν, ότι επί Σε τας ελπίδας ανεθέμην Άχραντε, αμαρτιών συγχώρησιν αίτησαι Παρθένε, υπό του εκ Σου γεννηθέντος, σεμνή Πάναγνε Δέσποινα.

Τρέψον την λύπην εις χαράν, των Σε τιμώντων αγαθή, Μήτηρ του Θεού του Υψίστου, τους εχθρούς κατάβαλε, τους καθ’ ημών πρεσβείαις Σου, όπως κατά χρέος Σε υμνώμεν, την των βροτών χαρμονήν, και αγαλλίασιν.

Ωδή ε’. Οθρίσωμεν όρθρου βαθέος.

Ζητήσωμεν πάντες εν πίστει, και μετά θερμών δακρύων βοήσωμεν τη Πανάγνω· δώρησαι ιάματα, τοις προσιούσι πάντοτε, τω Σω Ναώ παντευλόγητε.

Επίφανον Μήτερ Κυρίου, και εφ’ ημίν τα ελέη του Υιού Σου, τοις εκ πόθου πάντοτε ζητούσΙ Σου το πρόσωπον, και δώρησαι χάριν την Σην την αέναον.

Νέμεις πάσι των ιαμάτων, τοις πιστώς Κόρη αιτούσι, Πανάχραντε Θεοτόκε, και ελαύνεις δαίμονας εκ των ανθρώπων, όθεν Σε χρεωστικώς μεγαλύνομεν.

Τα έργα μου του παναθλίου, επ’ εμέ επληθύνθησαν, και δέομαι Σης βοηθείας, μη παρίδης Άχραντε, αλλ’ ίασαι τον δούλον Σου, τον επί Σε καταφεύγοντα.

Ωδή στ’. Κατήλθες εν τοις κατωτάτοις.

Ζητήσας εν τοις κατωτάτοις της γης, και προφθάσας την ημών νυν ελπίδα, απάντων των πεποιθότων Αγνή, και ανήγαγες εκ φθοράς με των παθών Θεοτόκε Παρθένε.

Ορθρίσας εν τω πανσέπτω Σου Ναώ, απήλαυσα εκ Σου θείαν χάριν Παρθένε, όθεν βοώ Σοι πιστώς· χαίρε Άχραντε, δι’ ης ερρύσθημεν παθών, και οδύνης και ζάλης.

Σωθέντες ημείς εκ παντίων Αγνή, Άχραντε αεί προσιόντες προθύμως, και εν τω πανσέπτω Ναώ τούτω κράζομεν· από βλάβης πονηράς νοσημάτων ημάς ρύσαι.

Υπάρχεις σεμνή πλατυτέρα ουρανών, Χερουβίμ και Σεραφίμ, υπερτέρα Αγαθή· διο υμνολογούμεν Σε πιστώς και δοξάζομέν Σε σεπτώς, τον Θεόν σαρκί κυήσασα.

Κοντάκιον. Ήχος πλ. δ’. Τη Υπερμάχω.

Εν τω Ναώ Σου οι πιστοί θερμώς προστρέχοντες, και εκλαβόντες, δωρεάν θεία χαρίσματα, ανυμνούμεν Σε οι δούλοι Σου Θεοτόκε· αλλ’ ως έχουσα, το κράτος ανεκλάλητον, επιφάνηθι και νυν σώσον Πανάμωμε, τους Σοι κράζοντας· 

Χαίρε σκέπη πανθαύμαστε.

Ο Οίκος.

Άπαντες συνελθόντες, επιτελούμεν την μνήμην, την Σην Παρθενομήτορ Μαρία· και συν τοις των Ασωμάτων χοροίς ιστάμενοι τω οίκω Σου, κραυγάζομεν ημείς τοιαύτα·

Χαίρε, δι’ ης η χαρά εδόθη· 

χαίρε, δι’ ης η αρά εκλείπει.

Χαίρε, των πεσόντων Αγνή η ανάκλησις· 

χαίρε, των δακρύων της Εύας η λύτρωσις.

Χαίρε, ύψος το πανθαύμαστον, δι’ ου έγνωμεν Θεόν· 

χαίρε, βάθος των ιάσεων, δι’ ου σώζονται πολλοί.

Χαίρε, ότι υπάρχεις ιατρός των νοσούντων· 

χαίρε, ότι πλουτίζεις τους προς Σε πεφευγότας.

Χαίρε, αστήρ, τοις πάσιν εκλάμπουσα· 

χαίρε, σεμνή, τον κόσμον φωτίζουσα.

Χαίρε, δι’ ης, οι της Μονεμβασίας ευσεβείς τιμώνται· 

χαίρε, ότι εκ Σου, ασθενείς ιώνται. 

Χαίρε σκέπη πανθαύμαστε.

Το Συναξάριον του Μηναίου· είτα το παρόν·

Τη Δευτέρα μετά την Κυριακήν του Αντιπάσχα, εορτάζομεν την ανεύρεσιν της Αγίας και θαυματουργού Εικόνος, της Υπεραγίας Δεσποίνης ημών Θεοτόκου και Αειπαρθένου Μαρίας, της επονομαζομένης Χρυσαφιτίσσης εν Μονεμβασία.

Στίχοι:

Χρυσήν στεφάνην την σην έχει Εικόνα,

ένδον Κόρη του Ναού Μονεμβασία.

Δευτερίη από την του Αντιπάσχα·

Πρώτη, Σε την άγρυπνον υμνεί προστάτην.

Αύτη η Αγία Εικών της Υπεραγίας Δεσποίνης ημών Θεοτόκου, εκ παραδόσεως τυγχάνει γνωστόν, ότι ην εν τινι χωρίω της εν Πελοποννήσω Λακεδαίμονος, Χρύσαφα ονομαζομένω. Κατά θείαν δε οικονομία, ευρέθη εν Μονεμβασία αρρήτω τρόπω μετακομισθείσα άνωθεν του Βλυχερού ύδατος, εις το νυν Μοναστήριον της Χρυσαφιτίσσης ονομαζόμενον. Κοινολογηθέντος δε του παραδόξου θαύματος, συναχθέντες πάντες οι Χριστιανοί, και λαβόντες την Ιεράν Εικόνα μετά φόβου και θερμών παρακλήσεων ανήγαγον εις την του Ελκομένου Χριστού Εκκλησίαν· πλην πάλιν δια νυκτός έφυγε και επορεύθη εις τον πρότερον της ευρέσεως τόπον. Κοινή ουν αποφάσει ωκοδόμησαν εκεί ναόν και εναπέθεντο εν αυτώ την σεπτήν Εικόνα. Ελθόντες δε ακολούθως τινές εκ των εν Χρυσάφοις χάριν εμπορίας εις Μονεμβασίαν και αναγνωρίσαντες την Αγίαν Εικόνα εζήτησαν αυτήν παρά του της Μονεμβασίας Αρχιερέως και των αρχόντων. Αυτοί δε μη δίδοντες ταύτην, ενήχθησαν υπό των Χρυσαφιτών εις το Κριτήριον κατηγορούμενοι ως κλέψαντες την Ιεράν Εικόνα· και ούτως οι Χρυσαφίται έτυχον του ποθουμένου και παραλαβόντες αυτήν μετέφερον εις τον εν Χρυσάφοις ναόν αυτής. Την δε νύκτα, η Αγία Εικών, έφυγεν αύθις και ευρέθη, ω του θαύματος! εις τον εν Μονεμβασία Ναόν Αυτής, ένθα άχρι τούδε εναπόκειται, εις δόξαν και ύμνον της Θεομήτορος της τοιαύτα θαυμάσια επιτελούσης δια της θείας χάριτος, της επί της σεπτής Αυτής Εικόνος εκκεχυμένης.

Ης ταις Αγίαις πρεσβείαις Χριστέ ο Θεός ημών, ελέησον και σώσον ημάς. Αμήν.

Ωδή ζ’. Ο Παίδας εκ καμίνου ρυσάμενος.

Ιδού Σοι εκ βαθέων κραυγάζομεν, καρδίας τε Πανάμωμε· δώρησαι ημίν, τοις Σε τιμώσιν ευσεβώς, ιαμάτων την χάριν τοις μέλπουσιν· ο μόνος ευλογητός των Πατέρων, Θεός και υπερένδοξος.

Ο πάσι τοις ανθρώποις δωρούμενος, συγχώρησιν ως εύσπλαγχνος, χάριν δια Σου, ημίν παρέχει ως Θεός, και δαιμόνων λυτρούται πρεσβείαις Σου, τους πίστει ειλικρινεί προσελθόντας, εν τω Ναώ Σου Πανύμνητε.

Σωμάτων τας ιάσεις παρέχουσα, και δαίμονας διώκουσα, όθεν και ημείς, οι προσελθόντες εν τω Σω, ω Παρθένε Ναώ μεγαλύνομεν, τον μόνον ευλογητόν των Πατέρων, Θεόν και υπερένδοξον.

Απαύστως ανυμνούμεν Σε Πανάμωμε, και κράζομεν οι δούλοι Σου· ρύσαι ημάς Αγνή, εκ κινδύνου χαλεπού, και θανάτου πικρού αναμέλποντας, τον μόνον ευλογητόν των Πατέρων, Θεόν και υπερένδοξον.

Ωδή η’. Αύτη η κλητή.

Νύμφη εκλεκτή, και αγία εδείχθης, του πάντων Βασιλέως, διο και εν τω Γάμω, συν αυτώ εν Κανά παραγέγονας, και θαύμα παράδοξον, το ύδωρ εις οίνον, Αυτώ μεταβαλόντι.

Δόξα των πιστών και κραταίωμα Κόρη υπάρχεις, δια τούτο πάντες Σε υμνούμεν εν τω σεπτώ Ναώ προσερχόμενοι, τω Σω μεγαλύνομεν, Χριστόν ανυμνούντες εις πάντας τους αιώνας.

Ρύσαι με Αγνή, της των δαιμόνων κακίας, και δίδου μοι υγείαν, υπερφυώς τεκούσα, τον Υιόν του Θεού, ίνα εν πίστει και πόθω μεγαλύνω Σε, και υπερυψώ τον Χριστόν εις τους αιώνας.

Έχεις Αγαθή, παρρησίαν ως Μήτηρ, του εκ Σου σαρκωθέντος άνευ σποράς Θεού Λόγου, εξελού τον λαόν Σου κακώσεως εχθρών υπερθαύμαστε, ίνα Σε δοξάζω εις πάντας τους αιώνας.

Ωδή θ’. Φωτίζου, φωτίζου.

Ο θείος Ναός Σου, άλλος εφάνη ουρανός, διαλάμπει θαυμάτων την πληθύν Πανάμωμε, όθεν ημείς πάντες οι πιστοί, Κόρη σεμνή, φόβω τε και πόθω, Σε ανυμνούμεν Πανάμωμε.

Υμνούμεν απαύστως τα μεγαλεία Σου Αγνή, και γαρ σώζεις εκ νόσων και δεινής κακώσεως, πάντας ημάς τους προσδραμόντας πιστώς τω Σω Ναώ, και διαφυλάττεις απαύστως Σε μεγαλύνοντας.

Η πόλις Συ αύτη, Σου εορτάζει Αγαθή, την αγίαν ημέραν, εν η παραγέγονας, συν τω Υιώ εν Κανά τη πόλει, ύδωρ αυτώ, θαυμαστώς εις οίνον μεταποιήσαντι Άχραντε.

Εν πίστει και πόθω, και ευλαβεία ψυχική, απονέμω Σοι Κόρη άσματα επάξια, δέχου αυτά, και αντιμισθίαν δώρησαι δε, εν τη άνω δόξη, εμοί Σω δούλω Πανάμωμε.

Εξαποστειλάριον. Σαρκί υπνώσας ως θνητός.

Χριστός εκ τάφου αναστάς, ο Βασιλεύς και Κύριος, εδόξασε τον Ναόν Σου, Παρθενομήτορ Μαρία, θαυμάτων τα παράδοξα, επιτελούσα σήμερον· διο Σε νυν δοξάζομεν, ακαταπαύστως Παρθένε.

Και της Εορτής.

Εμών μελών χειρί Σου...

Εις τους Αίνους. Ήχος α’. Των Ουρανίων ταγμάτων.

Λαμπρά επέστη ημέρα της Θεομήτορος, εν η οι προσελθόντες, μετά πίστεως θείας, δρέπουσιν ιατρείαν την ψυχικήν, και των σωμάτων την ίασιν, και εκ σκανδάλων λυτρούνται του πονηρού, και κινδύνων τε και θλίψεων.

Επουρανίου τυχόντες θείας ελλάμψεως, δεύτε πιστοί προθύμως, αναμέλψωμεν ύμνον, τη μόνη Θεοτόκω ότι ημίν, ιαμάτων χαρίσματα, επιφοιτώσα παρέχει τοις ευσεβώς, προσκυνούσιν εν τω θείω Ναώ.

Δαβίδ εξάρχων χορείας της Θεομήτορος, την Βασιλίδα πάντων, μεγαλύνει απαύστως, λέγων· ως παρέστης εκ δεξιών, του Παντάνακτος Δέσποινα, εκδυσωπούσα ρυσθήναι εκ πειρασμών, τους τιμώντας την Εικόνα Σου.

Παρθενομήτορ Μαρία του ουρανίου Θεού, και των Αγγέλων δόξα, και ανθρώπων η χάρις, σκέπε τους τιμώντας Σου την σεπτήν, θείαν Εικόνα θεόνυμφε, και αβλαβείς τούτους φύλαττε Αγαθή, από πάσης περιστάσεως.

Δόξα. Ήχος β’.

Σήμερον η Αγνή εν τω Ναώ τας ιάσεις παρέχει· σήμερον η Πάναγνος Δέσποινα τας ψυχάς αγιάζει· οι της Μονεμβασίας ασθενείς αγάλλονται, το παράδοξον ορώντες και άμισθον, ούπερ τον ύμνον προσφέρουσι· την ευρωστίαν επαμφιέννυνται χαίροντες. Ημείς δε ακαταπαύστως βοώμεν· Δόξα τω Σω κράτει Σεμνή· δόξα τη Ση δυνάμει, δι’ ης σώζονται άπαντες.

Και νυν. Της Εορτής. Ήχος α’.

Θωμάς ο λεγόμενος Δίδυμος...

Δοξολογία Μεγάλη και Απόλυσις.

Δίδεται και Άγιον Έλαιον τοις Χριστιανοίς.

Εις την Λειτουργίαν.

Τα τυπικά, και εκ των κανόνων· της μεν Εορτής την γ’ ωδήν, της δε Θεοτόκου την στ’.

Απόστολος και Ευαγγέλιον· της ημέρας και της Θεοτόκου (ζήτει εις την Εορτήν του Ευαγγελισμού).

Κοινωνικόν: Ποτήριον σωτηρίου λήψομαι...

